
Ngelakoken Perbahanen Si Ilat 



 

ikeleng-kelengen ersenina, jadi sada pedah si usur 

nibelasken orang tua. Istilah si usur ipake e me “medes 

ersenina” ertina nggit mperdiateken, la terudu sisada 

(egois), la meganjang ukur, la nggit mpekitik senina arah kata ras 

perbahanen. Ngatakenca maka senina e teman di ngasup kita 

ngaloken ia uga litna janah i bas senina lit situmpak-tumpaken. 

Salah seninata salahta siakap, kinihagan seninata jadi kinihaganta. 

Kinata si genduari enggo bagi siurak kal pengajaren sibage 

rupana. Enggo enterem lanai si perkuanen ersenina, radu 

sisalahenken, rubat bas kata ras perbahanen ras sidebanna. 

Kata Dibata man bangsa Israel ningetken maka situhuna ersenina 

engkai maka sihianaten?. Payo maka senina bangsa e me bangsa 

Juda, enggo melala ngelakoken si la uli alu ngelanggar perpadanen 

man Dibata. I Jerusalem pe ia ngelakoken si la ngena ate Dibata, 

padahal Jerusalem e me ingan Dibata nehken padan ras pasu-

pasuNa, tapi i je pe enggo ilakokenna perbahanen si ilat. La terjeng 

sie, si dilaki iempaina diberu-diberu si la bangsa pilihen Dibata, si 

erbahanca ia pe kedungenna enggo ikut nembah dibata-dibata 

sideban. Erkiteken ipelawes Tuhan me ia i bas bangsa Dibata nari 

seh maka lanai banci atan ia ikut ersembah man Dibata. Teridah 

maka kinilapatuhen Juda e  man Dibata mahan bana ia 

ngelakoken perbahanen si ilat. Lagu langkahna enggo petembil 

ras sura-sura Dibata seh maka lanai siperiahen (sihianaten). Kai 

dage banci silakoken guna njarumi mulihi kiniersada? Mulih 

kempak Tuhan,  IA kap Dibatanta. PerentahNa kiniulin kap. 

Inget maka sada bapa kap kita, sada darehta, ersenina kita. 

Kerembaken ras Dibata mahan bana kita ngeluh siajar-ajaren 

ras mpengasup kita ndauh bas perbahanen si ilat e nari. 

 Kerembaken ras Dibata mpedauh perbahanen siilat 


